
Edda

Den eldre Edda
i ein scenisk versjon
ved Jon Fosse

SKALD 2018


Ein produksjon bygd på denne sceniske versjonen av dikta i Den eldre Edda hadde urpremiere på Det Norske Teatret den 4. mars 2017, med regi og scenografi av Robert Wilson.

Skodespelarane som tok del var Gjertrud Jynge, Sigve Bøe, Frode Winther, Eivin Nilsen Salthe, Marianne Krogh, Paul-Ottar Haga, Joachim Rafaelsen, Ola G. Furuseth, Renate Reinsve, Tiril Heide-Steen, Jon Bleiklie Devik og Unn Vibeke Hol.

Eit tre med store greiner, berre dei nedste kan sjåast, ein enorm stomn, tre røter spreier seg utover. Bak treet nokre stolpar, somme av dei med bjelkar over. Odin står, einøygd, med spydet Gungne midt mellom to eldar som nærmar seg kvarandre langsamt, ein frå kvar side. Brage står med eit staup i hand. Volva med stav til å spå med attmed han

Brage

I opphavs tider

Volva

I opphavs tider

Odin

I opphavs tider

ganske kort pause

hang eg på Yggdrasil

i vinden

ni heile netter

av spydodd såra

og gjeven til Odin

av meg sjølv

eg sjølv gjeven til meg sjølv

ganske kort pause

eg hang der

og ikkje vart eg boden

brød eller drikke

og ord søkte ord

Ganske kort pause

Eg såg ned

tok opp runer

tok dei ropande

og eg fall ned

ganske kort pause

og ord søkte ord

med ord på ny

Kort pause

Brage

I opphavs tider

Odin

I opphavs tider

Volva

I opphavs tider

kort pause

spytta gudane i eit kar for at det skulle verta slutt

på all krig

og for at semja om fred skulle verta varig

blanda dei spyttet

og skapte av spyttet

guden Kvase

den visaste av alle æser

Kvase som kunne svara på

alt han vart spurd om

Ganske kort pause

Kvase drog kring i verdene

og ein gong kom han til to dvergar

dei som bur i stein og berg

til Fjalar og Galar

og dei to drap den gode Kvase

og til oss æser sa dei

at han hadde vorte kvelt

av sitt eige vit

ganske kort pause

blodet til Kvase

samla dvergane

Fjalar og Galar

i tre kar

Brage

Fjalar og Galar

Nye og Nede

heiter dvergane

Nordre

Søndre

Austre

Vestre

Altjuv

Odin

held fram

og Fjalar og Galar

blanda honning i det

og slik vart den drikken til

skaldemjøden

som gjer ein mann til skald

Volva

Av Kvases blod

blanda med honning

vart skaldemjøden laga

Odin

Ein jotun

Suttung

ville eiga skaldemjøden

og drog til Fjalar og Galar

der i stein og berg

ganske kort pause

og så rodde han dvergane ut til eit skjer

og sette dei frå seg der

ganske kort pause

dvergane kunne ikkje symja

ganske kort pause

dei bad for livet

og sa at Suttung skulle få skaldemjøden

om han rodde dei

attende til land

og det gjorde Suttung

ganske kort pause

og så tok Suttung tre kar skaldemjød

med seg til jotneverda

til Utgard

til Jotunheimen

og gøymde drikken inne i eit fjell

og sette dotter si

gygra Gunnlod

til å vakta skaldemjøden

ganske kort pause

men eg

Odin

ville drikka av skaldemjøden

og skapte meg om

kalla meg Bolverk

og drog frå Åsgard

frå gudeverda

og til Utgard

til jotneverda

kort pause

men Suttung ville slettes ikkje lata meg

få drikka av skaldemjøden

ganske kort pause

og så bora eg meg igjennom fjellet

til hòla der skaldemjøden var

vakta av Gunnlod

og laga meg om til ein orm

og kraup inn

og så skapte eg meg atter om til Bolverk

og gjorde meg til vens

med Gunnlod

kort pause

tre netter sov eg hjå henne

ganske kort pause

fyrst då lét ho meg ta tre slurkar

av skaldemjøden

i den fyrste tømde eg det eine karet

i den andre det andre karet

i den tredje det tredje karet

kort pause

vondt gav eg attende

for Gunnlods kjærleik

Kort pause

Den trufaste sjela hennar

Det såre sinnet hennar

Kort pause

Det spørst om eg hadde kome meg heim

og ut av jotneverda

utan Gunnlods hjelp

ganske kort pause

den gode jenta

ho som la armane kring meg

ganske kort pause

med svik og list

tok eg skaldemjøden

og Gunnlod sat att

i gråt

Kort pause

Eg skapte meg om til ei ørn

og flaug til Åsgard

til æsenes fredheilage verd

og der hadde æser sett tre kar fram

Volva

Av Kvases blod

blanda med honning

vart skaldemjøden laga

Brage

Og så spydde du Odin

skaldemjøden opp i kara

Ganske kort pause

Og eg

eg drakk fyrst og mest

Og slik vart eg

gud for diktekunsten

Brage drikk av staupet 

Odin

Du Brage er den beste skalden

Ganske kort pause

Men noko kom ut bakvegen

Brage

Og det kunne kven som helst drikka

og difor finst det så mange dårlege skaldar

dritskaldar

dei heiter

Odin

Med svik

tok eg skaldemjøden

til Åsgard

og Gunnlod sat att

i gråt

Pause. Brage går og rekkjer staupet til Odin som drikk og rekkjer det attende til Brage, og så rekkjer han staupet til Volva som drikk og rekkjer det attende til Brage. Frigg kjem inn, ho får staupet, drikk, gjev det attende til Brage

Brage

I opphavs tider

Brage drikk

Frigg

I opphavs tider

Volva

I opphavs tider

kort pause

var ingen sand

ingen sjø

med svale bølgjer

jord fanst ikkje

ingen himmel

ganske kort pause

berre Ginnungagap

Brage

Ginnungagap

Volva

Så

frå Kuldeverda

der nord

der det berre er frost og tåke

frå under den eine rota

til Yggdrasil

til verdstreet

til verdstreet vi no står under

renn elvar mot sør

Brage

Karmt og Armt

og to som heitte Kjerlag

Volva

held fram

og elvane fylte Ginnungagap

med rim

med snø

med is

og møtte så heten frå Varmeverda

der sør

der alt er lys

eld

hete

ganske kort pause

og i møtet mellom pusten frå heten

i Varmeverda

og rimet frå kulden

i Kuldeverda

der i Ginnungagap

Brage

Ginnungagap

Volva

held fram

vart ei ku laga

Audhumla

og frå spenane hennar rann mjølk

og av den vart

jotunen Yme skapt

Odin

Men

ganske kort pause

ja sei meg

du gamle volve

så sant du kan

korleis fekk Yme born

utan ei gyger å elska

Volva

I armhòla

til Yme

vart ein sekshovda son avla

ganske kort pause

og der vart ei dotter avla

ganske kort pause

og slik vart jotnane til

Odin

Men sei meg no

du gamle volve

du som veit så mykje

korleis vart eg

korleis vart æsene til

Volva

Audhumla levde av å slikka salte steinar

laga av rim

frå Kuldeverda

ganske kort pause

den fyrste dagen slikka ho fram hår

den andre dagen hovud

den tredje dagen ho slikka

var heile du der

ganske kort pause

du Odin

slik vart du

og dei andre æsene til

Odin

Sei meg

du gamle volve

så sant du kan

du som veit så mykje

Kvifor vart Yme drepen

Volva

Du

du sjølv

du Odin

du og andre æser

drap han

Du ville prøva meg no

ganske kort pause

men gjer deg no ikkje til

Ganske kort pause

Yme vart drepen

av di du og andre æser meinte

at det vart for mange jotnar

Ganske kort pause

Ymes blod flaut og flaut

utover og utover

ganske kort pause

og vart til hav

til sjø

og i Ymes blod drukna dei fleste jotnane

kort pause 

kjøtet hans vart til mold

håret hans vart til skogar

skjelettet og tennene hans

vart til stein og berg

ganske kort pause

og dvergane vart til

av åmer frå kjøtet hans

og sette bu

i stein og berg

Brage

Og dvergane heiter

Nye og Nede

Nordre og Søre

Austre og Vestre

Alltjuv

Dvalin

Bivor og Båvor

Bomber

Nore

Ån og Ånar

Nåe og Nyråd

Vit og Let

Volva

held fram 

og skallen hans

skallen til Yme

vart sett over Ginnungagap

og vart til himmelen

og den vart halden oppe

av dei fire dvergane

Austre

Vestre

Søre og

Nordre

og hjernen hans kasta du Odin

eg veit det nok

til vinden

og slik vart skyene til

ganske kort pause

svarte skyer

ganske kort pause

og av augnebryna hans

skapte de heilage gudar Midgard

der menneska bur

Ho ser bydande rett fram, ganske kort pause

Så høyr på meg

og ver stille

alle de menneske

alle de som bur i Midgard

ganske kort pause, ho ser mot Odin

og du

du Odin

du einøygde

du øvste mellom gudar

du gift med åsynja Frigg

Frigg går og tek Odin under armen

du far til stakkars Balder

stakkars Hod

Frigg legg hovudet inn til Odin

du far til Tor

den sterkaste av gudar

du med spydet Gungne

Odin held spydet fram

spydet som råkar alt det siktar på

og så kjem attende til deg

og som du fekk i gåve

av Loke

Brage

Du Odin

Det er namnet ditt no

Ygg heitte du før

og Tund før det

Grim

Ganglere

Herjan og Hjalmberar

Tekk og Tredje

Tunn og Unn

Helblinde og Høg

Sann og Svipal

og Sanngjetal

Hærteit og Nikar

Biløygd

Båløygd

Bolverk

Fjolne

Grimne

Glapsvinn og Fjølsvinn

Sidhatt

Sidskjegg

Nikud

Allfader

Valfader

Atrid og Farmtyr

Oske og Ome

Jamhøg og Bivlinde

Gondle og Hårbard

Svider og Svidre

Ganske kort pause 

Odin

Men sei meg no

du gamle volve

så sant du kan

alt du veit om Yggdrasil

om verdstreet

om treet vi no står under

Volva

Yggdrasil såg eg alt nede i jorda

før det spratt or mold

men no står det stort

og grønt

og breier greinene sine

over Åsgard

ganske kort pause

alltid er Yggdrasil grøn

kort pause

og tre røter spreier seg til tre kantar

under den eine

er dei daudes rike

som ein må gå på Gjallarbrua

over elva Gjall

for å koma til

og der

i dei daudes rike

bur Hel

i Helvete

der veggene i salen

er fletta av ormerygger

og grinda til Helvete

vaktar hunden Garm

han som bur i Gnipahòla

ganske kort pause

og i Helvete lever ormen Nidhogg

på lik av daude

og stadig gneg han på rota

for å få Yggdrasil til å rotna og døy

Ganske kort pause

Fleire ormar ligg under Yggdrasil

enn nokon tomsing

seg tenkja kan

Brage

held fram

Goen og Moen

Gravvitnes søner

Gråbak og Gravvollud

Ovne og Svåvne

Volva

Men kvar einaste kveld auser nornene

Urd

fortid

Verdande

notid

og Skuld

framtid

dei som bur under Yggdrasil

ved Mimes brunn

vatn over såra Nidhogg har laga

ganske kort pause

nornene

dei som rår for lagnaden til menneske

og gudar

dei som er der når eit menneske

ein gud

fødest eller døyr

og avgjer korleis lagnaden vert

for menneske

og gudar

Odin

Det er slik du seier

Men sei meg no

du gamle volve

om du kan

kven bur under den andre rota

til Yggdrasil

Volva

Under den andre rota

er Midgard

og der bur menneska

Ho ser bydande rett fram, ganske kort pause

Så høyr på meg

og ver stille

de menneske

de som bur i Midgard

Kort pause

Odin

Men sei meg så

du gamle volve

om du kan

kven bur under den tredje rota

til Yggdrasil

Volva

Under den tredje rota bur jotnane

og der i Utgard

i jotunheimen

kort pause

der er Mimes brunn

som gjev vit og visdom

og attmed den bur jotunen Mime

Kort pause

Og i Mimes brunn

er også Heimdalls høyrsle gøymd

Kort pause

Eg veit alt

du Odin

om auga du gøymde

nede i Mimes brunn

der under Yggdrasil

kvar morgon drikk Mime mjød

av brunnen der auga ditt er

du Odin

Ganske kort pause

Mime

den klokaste av jotnane

som du måtte gje det eine auga ditt til

for å få drikka av brunnen hans

av Mimes brunn

Pause

Odin

Det er sant som du seier

du gamle volve

Pause. Han går framover 

Og eg veit at eg hang

på Yggdrasil

i vinden

ni heile netter

av spydodd såra

og gjeven til Odin

av meg sjølv

eg sjølv gjeven til meg sjølv

ganske kort pause

eg hang der

og ikkje vart eg boden

brød eller drikke

Ganske kort pause

Eg såg ned

tok opp runer

tok dei ropande

og eg fall ned

ganske kort pause

og ord søkte ord

med ord på ny

Kort pause

Volva

Teikn vil du finna

runer tolka

store runestavar

sterke runestavar

rista av Odin mellom æser

Brage

Veit du korleis du skal rista

Veit du korleis du skal tyda

Veit du korleis du skal måla

Veit du korleis du skal freista

Odin

Trolledikt kan eg

som ingen andre kan

Eitt heiter hjelp

og det kan hjelpa

mot sinne og sorger og suter

Eit anna kan eg

som alle treng kunna

som lækja vil

Eit tredje kan eg

om eg treng vern

imot fiendar

for då bit korkje

våpen eller vondskap

Eit fjerde kan eg

om folk bind band

om beina mine

då galdrar eg

så lenkjene løysest av føtene

og eg kan gå

og reipet om hendene rivnar

Eit femte kan eg

om fiendtleg spyd

inn i fylkingen

vert kasta

same kor snøgt det fyk

så stansar eg spydet

om eg berre får auga på det

Eit sjette kan eg

om eg ser logar

i salen der folket sit

så høgt brenn det ikkje

at eg ikkje kan berga

ja den galdren kan eg å gala

Eit sjuande kan eg

som alle har glede og gagn av

vel å kunna

for kjem det til hat

mellom hovdingars søner

kan eg lett få til venskap

Eit åttande kan eg

om naud meg tvingar

til å bergast i båt

då gjer eg havet roleg

eg stiller storm til sjøs

Eit niande kan eg

om eg ser trollkjerringar

leika seg i lufta

då fører eg dei bort

frå sine heimlege hamar

frå sjølve sinna deira

Eit tiande kan eg

om eg går til strid

saman med gamle gode vener

eg galdrar under skjold

og alltid slepp dei då

utan sår or striden

Eit ellevte kan eg

om eg ser ein dauding

henga i eit tre

då ristar og målar eg runer

så den livlause livnar

og så snakkast vi saman

Eit tolvte kan eg

om eg ein ung mann

skal vigsla med vatn

han skal ikkje falla

for fiendes fylking

ikkje stupa for sverd

Eit trettande kan eg

om eg nemna skal namna

på gamle gudar

æser og alvar

alle kan eg nemna

berre ein klok kan det

Eit fjortande kan eg

om eg vil ha leik og lyst

hjå ei kvinne

sinnet hennar snur eg

såleis eg vil ha det

Brage

Veit du korleis du skal be

Veit du korleis du skal blota

Veit du korleis du skal senda

Veit du korleis du skal ofra

Pause

Odin

Du veit mykje du gamle volve

ganske kort pause

men kva heiter

om du svara kan

ikornet som renn på Yggdrasil

Volva

Ratatosk heiter eit ikorn

som renna skal

langs asken Yggdrasil

Ganske kort pause

Ørneord

skal han ovanfrå bera

ned til Nidhogg

Odin

Sei meg no

du gamle volve

så sant du kan

kva heiter geita

som gneg på Yggdrasils greiner

Volva

Heidrun heiter geita

som gneg på Yggdrasils greiner

Odin

Og kva heiter hjorten

som gneg på Yggdrasils greiner

Volva

Eiketorn heiter hjorten

som gneg på Yggdrasils greiner

Odin

Mykje veit du

du gamle volve

ganske kort pause 

og Heid vart du kalla

då du kom til gards

du den synske volva

veldig du ganda

seida du kunne

seida i vilske

alltid elska

av vonde folk

Volva

Meg gav du Odin

halsring og gull

stav til å spå med

Frigg

Ja det gjorde du

Ganske kort pause

Du gav henne halsring og gull

og stav til å spå med

Pause

Brage

Og Balder som drøymde så vondt

tyngd var Balder

av vonde draumar

Kort pause

Og opp stod du Odin

og gjekk til Sleipner

hesten din

Odin

Og eg reid så nordover

til elva Gjallar

som fører til dei daudes rike

eg reid over Gjallarbrua

til Helvete

der nord

der alt er frost og tåke

fram eg reid

og under meg dundra det

frå vegen til Hels

låge bustad

og eg møtte Garm

hunden som bur i Gnipahòla

han som vaktar grinda

til Helvete

blodig var hunden i pelsen

og han gneldra lenge

imot meg

ganske kort pause

mot galdrars far

Ganske kort pause. Ei anna volve kjem inn

Sidan reid eg

til ei trollkvinnes grav

ho måtte då opp

og sa daudings ord

Ei anna volve

Kven er den karen

eg kjenner deg ikkje

som sleit meg med galder

opp or grava

kort pause

nedsnødd var eg

slegen med regn

og våt av dogg

Daud var eg lenge

Odin

Vegtam er namnet

son til Valtam

ganske kort pause

kva hender no i Helvete

ganske kort pause

for kven er benker

smykka med ringar

og pallen fagert

pynta med gull

Ei anna volve

Alt står klart for Balder

mjøden bryggja

og skjold ligg over

skire drikken

Spente ventar æsene

Tvinga vart eg til å tala

men no vil eg teia

Odin

Tei ikkje volve

tala skal du

til alt eg veit

ganske kort pause

atter spør eg

kven vert Balders banemann

og øyder alderdomen

for Odins son

Ei anna volve

Hod skal bera den hæve teinen

han vert Balders banemann

og øyder alderdomen

for Odins son

ganske kort pause

hans eigen bror

skal ta livet av Balder

av den vakraste

mellom gudar

ganske kort pause

eg tala med tvang

men no vil eg teia

Odin

Tei ikkje volve

tala skal du

til alt eg veit

ganske kort pause

atter spør eg

kven skal hemna

Hod i vreide

og bera Balders banemann

på bålet

Ei anna volve

Rind

ikkje Frigg

skal føda Våle

Odins son

som skal hemna Balder

Rind

ikkje Frigg

Frigg

Nei

Nei det skal han ikkje

Ei anna volve

Odins son

har aldri vaska håret

aldri kjemt håret

éi natt gammal

berre

ber han Balders banemann

på bålet

eg tala med tvang

men no vil eg teia

Odin

Tei ikkje volve

tala skal du

til alt eg veit

atter spør eg

kvar er dei møyar

som klynkar og græt

og sjala slengjer

mot himmelen

Ei anna volve

Du er ikkje Vegtam

slik eg trudde

ganske kort pause

nei du er Odin

den gamle åsen

du er gamle Odin sjølv

Odin

Og ikkje er du volve

eller kvinne

du er mor til tre tussar

Ei anna volve

Rid heim Odin

ditt ry har vakse

men kom gjerne til meg att

når Loke er laus

frå lenkjene sine

og ragnarok rasar

og alt riv ned

Pause. Den andre volva går ut og Loke kjem inn, han har med seg ein sekk som han set frå seg med det same, saman med nokre klede, og så går han til Odin og legg nokre klede ned attmed han

Brage

Balder skulle drepast

Men det måtte ikkje skje

Balder

så vakker at det lyser

av han

Det kunne ikkje skje

Pause

Frigg

Balder måtte ikkje døy

så eg fekk alle ting

til å sverja på

at ikkje noko

skulle drepa Balder

